
Gofynion Allweddol NFU Cymru 

Cynllun y Taliad Sylfaenol sy’n tanategu 
cynhyrchu bwyd
Mae anweddolrwydd y farchnad wedi amlygu 
pwysigrwydd taliadau uniongyrchol i sicrhau 
diogelwch bwyd hir-dymor. Mae amseriad y 
taliadau yn hanfodol ar gyfer busnesau ffermio a’r 
economi gwledig. Mae angen i Gynllun y Taliad 
Sylfaenol gefnogi cynhyrchedd amaethyddol a 
chefnogi’r rheiny sy’n cymryd y risg ariannol sy’n 
gysylltiedig â chynhyrchu bwyd. Yng Nghymru 
rhaid gweithredu’n gyflym y newidiadau i’r Polisi 
Amaethyddol Cyffredin a gytunwyd yn Ewrop. 

Bwyd Cymreig i’w weini mewn ysbytai, ysgolion 
ac i’r fyddin yng Nghymru 
Yn rhy aml mae penderfyniadau caffael yn cael eu 
gwneud ar sail y gost. Mae angen i gyrff cyhoeddus 
yng Nghymru ddangos arweiniad cadarn mewn 
caffael cyhoeddus, gan osod llawer mwy o bwyslais 
ar arwyddion ansawdd  fel safonau sicrwydd a 
statws Dynodiad Daearyddol Gwarchodedig wrth 
wneud penderfyniadau caffael.

Strategaeth waredu TB i ddileu’r clefyd mewn 
gwartheg a bywyd gwyllt
Mae ffermwyr yn chwarae eu rhan wrth fynd i’r 
afael â TB trwy fesurau sy’n seiliedig ar wartheg, 
ond ni ddeliwyd â ’r gronfa o haint mewn bywyd 
gwyllt. Rhaid cael gwared â ’r clefyd yn weithredol 
o blith y moch daear mewn ardaloedd lle mae TB 
yn dreiddiol.

Rheolau symud da byw sy’n ymarferol ac yn 
weithredol
Bydd rhesymoli’r drefn bresennol symud da 
byw, sy’n gymhleth ac yn peri dryswch, yn creu 
system fwy syml a helpu i lunio trefn reoli gryfach.  
Edrychwn tuag at weithredu rhaglen Rhif y Daliad 
(CPH), cyflwyno Unedau Cwarantin gyda rheolau 
ymarferol a gweithredol a goddefiannau ar gyfer 
adnabod electronig defaid (EID).

Hyrwyddo bwyd Cymreig i farchnadoedd 
presennol a newydd
Yma a thramor mae cyfleoedd mawr i hyrwyddo 
bwyd Cymru. Ni fanteisiwyd lawer eto ar 
farchnadoedd  yr Unol Daleithiau a Tsieina. 
Edrychwn tuag at Llywodraeth Cymru i helpu 
datgymalu  y rhwystrau sydd mewn grym ar hyn o 
bryd, ac agor y marchnadoedd allforio hyn. Rhaid i’r 
Llywodraeth sicrhau bod cyfran deg a chyfiawn o’r 
ardoll cig coch yn dod yn ôl i Gymru.  

Cynllun amaeth-amgylchedd lefel cychwynnol 
hygyrch
Rhan allweddol ffermwyr Cymru yw bod yn 
warcheidwaid tirwedd a bywyd gwyllt y genedl. 
Heb ystyried lleoliad, maint fferm a’r math o fusnes, 
dylai pob ffermwr gael y cyfle i gymryd rhan mewn 
gwaith cadwraeth os ydynt yn mynnu a rhaid i 
Llywodraeth Cymru ail-gadarnhau ei hymrwymiad i 
gynllun  amaeth-amgylchedd lefel cychwynnol.

Cynllun Datblygu Gwledig sy’n cefnogi 
buddsoddiad eang-wasgar mewn technoleg 
newydd
Gyda chyllid o bron £1 biliwn dros gyfnod y 
rhaglennu, mae Cynllun Datblygu Gwledig Cymru’n 
fodd o alluogi’n gweledigaeth o ddiwydiant 
amaethyddol cynhyrchiol, proffidiol a blaengar. 
Rhaid i Llywodraeth Cymru nawr weithio gyda’r 
diwydiant i ddatblygu rhaglenni cyfannol 
cefnogaeth buddsoddi a chyngor sy’n hwyluso 
manteisio eang. 

Blaenoriaethu’r trefniadau presennol ar gyfer 
mynediad
Ffermwyr yw’r prif ddarparwyr ar gyfer y dirwedd 
a’r wlad y mae llawer o weithgareddau mynediad 
ac adloniant yn dibynnu arnynt. Mae gan Gymru 
rhwydwaith lled eang iawn o lwybrau a thir 
mynediad a dylai unrhyw ddiwygio deddfwriaeth 
mynediad ganolbwyntio adnoddau ar reoli a 
chynnal y rhwydwaith presennol. 

Penderfyniadau polisi sy’n seiliedig ar 
dystiolaeth a gwyddoniaeth
Rhaid i wyddoniaeth gadarn fod wrth galon creu 
polisi. Ni ddylid caniatáu i ymgyrchu emosiynol 
a chyffrogarwch gymylu a dylanwadu ar ffurfio 
penderfyniadau. Edrychwn tuag at y Llywodraeth 
Cymru nesaf i sicrhau mae dyma fydd yr achos ar 
lefelau’r wlad hon a’r Undeb Ewropeaidd. 

Buddsoddi mewn Ymchwil a Datblygu 
gymhwysol ar gyfer ffermwyr
Fel ffermwyr rhaid i ni feddu ar yr offer cymwys er 
mwyn ateb y galw byd eang am fwy o fwyd.   Mae 
Cymru’n gartref i arbenigedd sy’n arwain y byd 
ym maes gwyddoniaeth amaethyddol. Rhaid i 
fuddsoddiad mewn Ymchwil a Datblygu gael ei 
yrru ymlaen gan anghenion ffermwyr a chefnogi 
trefnu ymarferion a thechnolegau arloesol ar lefel y 
fferm. 

Triniaeth wirfoddol yn hytrach na rheoleiddio
Ffermwyr sy’n rheoli ac yn berchen ar fwy nag 
80 y cant o arwynebedd tir Cymru ac yn gweld 
eu hunain yn gweithredu o fewn cyd-destun 
rheoleiddiol hynod o gymhleth. Mae NFU Cymru’n 
gweld yn glir y gall y canlyniadau gorau a’r symud 
ymlaen mwyaf ar draws nifer o amcanion allweddol 
gael eu  cyflawni drwy driniaeth wirfoddol yn 
hytrach na rheoleiddio, yn gweithio mewn 
partneriaeth â’r diwydiant.

Rhagair
Rwy’n ddirfawr falch o’r rhan rwyf i a’m cyd-amaethwyr yn chwarae wrth gynhyrchu bwyd a gofalu 
am ein cefn gwlad. Mae amaethyddiaeth yn rhan hanfodol o economi Cymru. Mae bron 60,000 
o bobl yn cael eu cyflogi’n llawn neu ran-amser ar ddaliadau yng Nghymru ac amcangyfrifir fod 
allbwn crynswth amaethyddiaeth yn fwy na £1.6 biliwn. Amaethyddiaeth sy’n tanategu cadwyn 
gyflenwi bwyd sy’n werth £6 biliwn y flwyddyn, yn cyflogi oddeutu 230,000 o bobl, sef 18 y cant 
o’n gweithlu. Ceir miloedd o fusnesau gwledig sy’n dibynnu ar yr incwm o ddarparu nwyddau a 
gwasanaethau i’r gymuned ffermio Gymreig. 

Mae ffermwyr yn gofalu am 81 y cant o arwynebedd tir Cymru gyfan ar gyfer cynhyrchu 
amaethyddol a rheolaeth tirwedd ac amgylchedd. Gyda’n gilydd rydym yn gofalu am 600,000 
hectar o ardaloedd a ddynodwyd er lles amgylchedd ac o herwydd yn cefnogi ystod amrywiol 
o rywogaethau, cynefinoedd ac eco-systemau. Mae’r rhain oll yn tanategu diwydiant twristiaeth 
sy’n werth bron £2 biliwn i economi Cymru. 

Profodd yr ychydig flynyddoedd diwethaf yn rhai cynhyrfus i ffermio yng Nghymru wrth i’r 
gwahanol sectorau symud mewn ac allan o broffidioldeb. Rydym newydd ddod allan o rownd o 
ddiwygio’r PAC sydd wedi achosi cryn dipyn o gynnwrf i’r diwydiant. Ar yr un pryd mae’r cwestiwn 
am barhad y DU fel aelod o’r UE heb ei ateb ac yn parhau i greu cefndir ansicr i amaethyddiaeth.

Er gwaethaf yr anawsterau a’r heriau rydym yn wynebu, mae gennym hinsawdd sy’n ffafrio 
cynhyrchu a chenedl sy’n fwrlwm o ffermwyr brwdfrydig, ymroddedig a medrus. Felly rydym 
mewn safle da i fanteisio ar y cyfleoedd fydd yn codi ar gyfer gwledydd fel Cymru sy’n cynhyrchu 
bwyd, wrth i’r gofyn yma, a dros y byd i gyd am fwyd barhau i dyfu. Gallir crynhoi’r her sy’n 
wynebu ein ffermwyr yn syml iawn: rhaid i ni gynhyrchu mwy i ddiwallu anghenion poblogaeth 
sy’n tyfu wrth effeithio’n llai ar yr amgylchedd naturiol. Nid oes rhaid i gynhyrchu mwy bod ar 
draul yr amgylchedd; gallwn gynhyrchu bwyd ar yr un pryd â chynnal a gwella’n hamgylchedd a 
lleihau’n holion traed carbon am bob uned o gynhyrchu. Rhan llywodraeth yw helpu i feithrin yr 
hunanhyder sydd ei angen ar y diwydiant i gwrdd â ’r heriau a chreu amgylchfyd fydd yn annog 
buddsoddi ac arloesi, a denu newydd-ddyfodiaid er mwyn helpu i sicrhau dyfodol y diwydiant.
 
Wrth ddod â ’r maniffesto hwn at ei gilydd, rwy’n gosod i lawr weledigaeth yr Undeb am yr hyn yr 
hoffem weld y Cynulliad Cenedlaethol nesaf a Llywodraeth Cymru yn gwneud ar gyfer ffermwyr 
a chymunedau gwledig Cymru mewn polisïau ymarferol a hwylus i’w gweithredu. Wrth eu 
mabwysiadu, byddai’r rhain yn cyflawni cynnydd a buddion ar gyfer ein cefn gwlad a Chymru’n fwy 
cyffredinol. Hoffwn ddymuno pob llwyddiant i chi yn eich ymgyrch etholiad ac rwy’n gobeithio’n 
fawr iawn y byddwch yn gweld yn dda i gefnogi’r gweithredoedd a bwysleisiwyd gan NFU Cymru 
ar gyfer tymor nesaf y Cynulliad. 

Stephen James,
Llywydd NFU Cymru

Themâu cynhwysfawr

Piler Un y PAC

Mae taliadau uniongyrchol o’r Undeb Ewropeaidd yn hanfodol i danategu cynhyrchu bwyd yng 
Nghymru. Gyda phrisiau marchnad yn isel ar draws pob sector ffermio, mae pwysigrwydd taliadau 
uniongyrchol yr un mor amlwg a fu erioed er mwyn sicrhau diogelwch bwyd hirdymor. Mae 
gwneud taliadau uniongyrchol yn brydlon yn hollol hanfodol i ffermwyr ac yn fwy eang i economi 
cefn gwlad sy’n dibynnu ar fusnesau ffermio am eu hincwm. 

Gallai adolygiad canol dymor o’r PAC roi cyfle i’r Llywodraeth Cymru nesaf i ail-archwilio’r modd y 
gellid defnyddio Cynllun y Taliad Sylfaenol i helpu cyflawni gweledigaeth NFU Cymru o ddiwydiant 
amaethyddol cynhyrchiol, proffidiol a blaengar i Gymru. Yn ogystal â hynny, gellid cwrdd ag amcan 
ehangach polisi’r UE i sicrhau bod gan ddefnyddwyr fynediad at fwyd sy’n fforddiadwy, iach ac 
wedi ei gynhyrchu i safonau uchaf lles anifeiliaid ac amddiffyn yr amgylchedd. 

I’n helpu i gwrdd â ’n hamcanion allweddol polisi, mae angen i Llywodraeth Cymru, fel achos brys, 
i weithredu’r gwaith o ail-fapio ar draws Cymru gyfan. Dylid mapio tir amaethyddol Cymru ar sail 
dichonolrwydd cynhyrchiol y tir gyda golwg ar ymgynghori ynglŷn â chyflwyno system taliadau 
rhanbarthol ar y cyfle cyntaf y caniateir gan y Comisiwn Ewropeaidd.

Ar ôl y rownd ddiwethaf o ddiwygio’r PAC, mae’n amlwg erbyn hyn nad yw “gwyrddio” yn gweithio 
ar gyfer Gymru. Yn hytrach na chreu rhwystrau i gnydio yng Nghymru, dylem yn lle hynny edrych 
am ffyrdd i gefnogi’n sector âr a garddwriaeth. Wrth i Gomisiynydd yr UE, Phil Hogan, osod 
symleiddio’r PAC ar frig yr agenda, mae angen i’r Llywodraeth Cymru nesaf afael yn y cyfle mae hwn 
yn cyflwyno i wthio’n ôl yn erbyn rhai o’r gofynion beichus sy’n effeithio ar ein gallu cynhyrchiol ac 
yn gosod rhwystrau ar ein gallu i ymateb i’r farchnad. 

Mae NFU Cymru wedi ei siomi gyda’r modd y mae ardaloedd o dir cynhyrchiol gyda thrwch o fwy 
na 100 o goed i bob un hectar wedi eu cau allan o fod yn gymwys ar gyfer y Taliad Sylfaenol. Mae 
ardaloedd porfeydd coetir yn cynnig manteision amaethyddol go iawn trwy roi lloches a chysgod 
ar gyfer da byw, tra bo gwasanaethau eco-system gwirioneddol yn deillio o’r rhan y mae coetir a 
choed ar dir fferm yn chwarae trwy leihau’r risg o lifogydd. Rydym o’r farn ei fod yn anghyfiawn i 
ffermwyr sydd wedi diogelu, neu greu mannau o goetir nawr gael eu cosbi am wneud hynny. 

Cred NFU Cymru yn gryf y dylai taliadau uniongyrchol gael eu canolbwyntio ar ffermwyr 
“gweithredol”. Rhaid gwneud pob ymdrech i dargedu cefnogaeth ar y rheiny sy’n cyflawni’r gwaith 
a chymryd y risg ariannol a mentro sy’n gysylltiedig â chynhyrchu bwyd cynradd. 

Mae NFU Cymru’n wirioneddol ymwybodol o’r ddadl cyfredol ar ein haelodaeth o’r UE. Ein 
safbwynt, hyd yn oed os byddwn yn cilio o Ewrop yn y pen draw, yw y gallai’r broses gymryd nifer 
o flynyddoedd a byddwn yn parhau i gymryd rhan yn y PAC yn y cyfamser. Felly mae’n hanfodol i ni 
chwarae rhan weithredol er mwyn ceisio dylanwadu ar agenda polisi’r UE sy’n berthnasol i’r PAC. 
Mae angen i’r Llywodraeth Cymru nesaf sicrhau bod cynllun digonol wrth gefn ar gael er mwyn 
lliniaru rhai o’r ysgytiadau all ddigwydd o ganlyniad i unrhyw ymadawiad dichonol ar ran Prydain.

Yn y blynyddoedd diweddar, ni fu o angenrheidrwydd sedd o gwmpas bwrdd y Cabinet ar 
gyfer deiliad portffolio amaethyddol Llywodraeth Cymru. Cred NFU Cymru bod angen llais 
i amaethyddiaeth o gwmpas bwrdd y Cabinet a gyda chymaint yn digwydd ar hyn o bryd, yn 
enwedig mewn cysylltiad â ’r PAC, mae’r angen hwn erbyn hyn yn fwy difrifol nag erioed. 

Sut y medrwch chi wneud gwahaniaeth:

• Sicrhau cyflawni taliadau PAC amserol i bob un sy’n hawlio cyn gynted â phosib yn ystod y  
 cyfnod talu

• Cychwyn ar y gwaith o ail-fapio Cymru ar sail gallu cynhyrchiol y tir

• Mewnbynnu gweithredol i’r gwaith symleiddio’r PAC ac unrhyw adolygiad canol-dymor 

• Mae NFU Cymru yn galw ar Llywodraeth Cymru i bwyso ar y Comisiwn Ewropeaidd i   
 gydnabod gwerth coetir ar fferm trwy ymwrthod â ’i eithrio o Gynllun y Taliad Sylfaenol 

•  Targedu cefnogaeth ar y rheiny sy’n cymryd y risg ariannol sy’n gysylltiedig â chynhyrchu bwyd 

•  Cynllunio am y posibilrwydd o’r DU yn cilio o’r UE er mwyn lliniaru’r ysgytiadau dichonol all  
 ddigwydd

•  Rhoi sedd i ddeiliad y portffolio amaethyddol o gwmpas bwrdd y Cabinet

Rhaglen Cynllun Datblygu Gwledig Cymru

Gyda chyllideb o bron £1 biliwn dros y cyfnod rhaglennu 2014 i 2020, a bron i chwarter o hynny 
yn dod o drosglwyddiad piler, mae Rhaglen Cynllun Datblygu Gwledig Cymru (CDG) yn allweddol 
er mwyn galluogi’n gweledigaeth o ddiwydiant amaethyddol Cymreig cynhyrchiol, proffidiol 
a blaengar, yn manteisio ar gyfleoedd byd-eang, chyfrannu’n fwyfwy at dwf economaidd yng 
Nghymru gyda’r diwydiant ffermio wrth galon cymunedau gwledig ffyniannus. 

Rhaid i Raglen CDP Cymru gael effaith drawsnewidiol a pharhaol a chred NFU Cymru y dylai’r 
Rhaglen CDP Cymru ganolbwyntio ar ganlyniadau y gallir eu mesur a’u cwblhau ar sail yr 
egwyddorion allweddol canlynol:

•  Rhaid iddo gynnig budd amlwg i’r ffermwr gyda’r ariannu’n mynd yn uniongyrchol i’r ffermwr

•  Rhaid iddo sicrhau lefelau uchel o gyfranogiad a derbyniad gan ffermwyr, gyda busnesau  
 fferm yn medru cyflwyno amryfal geisiadau yn ystod y cyfnod rhaglennu

•  Rhaid i raglenni’r CDP fod ar gael i bob ffermwr, yn hwylus i’w cael ac wedi eu cyfleu yn eglur  
 i’r diwydiant

• Rhaid i raglenni’r CDP gael eu hariannu’n ddigonol gyda digon o amser iddynt ddangos  
 effeithiolrwydd ac effaith

Sut y medrwch chi wneud gwahaniaeth:

• Ymrwymo i gadw’r gyfradd gyd-ariannu’n 57 y cant 

•  Mynd ymlaen â datblygu a gweithredu cynlluniau’r CDG yn ôl yr egwyddorion allweddol uchod 

• Gweithio gyda rhan-ddeiliaid y diwydiant ar ddatblygiad camau cyntaf strategol sy’n gwella  
 awydd cystadleuol a phroffidioldeb ein sector. Ar yr un pryd, dylid lleihau ein heffaith ar yr  
 amgylchedd a chyflawni buddion newid hinsawdd trwy raglen  gyfannol o gefnogaeth   
 buddsoddi a chynghori er mwyn hwyluso derbyniad eang.

•  Ail-gadarnhau’r ymrwymiad i gynllun amaeth-amgylchedd lefel cychwynnol sy’n cynnig cyfle i  
 holl ffermwyr Cymru gymryd rhan os ydynt yn dymuno.

Iechyd a Lles Anifeiliaid

Mae TB yn parhau i achosi dolur calon ofnadwy a straen i ffermwyr gwartheg ar draws Cymru ac yn 
gosod pwysau emosiynol ac ariannol enfawr ar deuluoedd ffermio. Dengys y ffigyrau diweddaraf 
gynnydd un flwyddyn ar ôl y llall yn y nifer o wartheg a laddwyd o ganlyniad i TB a chodiad yn 
y nifer o ddigwyddiadau buches. Mae’n glefyd cymhleth sydd rhaid ei daclo’n gyfan o bob ochr, 
yn cynnwys mynd i’r afael â ’r cronfeydd o glefyd mewn bywyd gwyllt, os bydd gennym unrhyw 
obaith o ddileu’r clefyd. 

O’r dechreuad, mae NFU Cymru’n gyson wedi mynegi gofidion am gost ac effeithiolrwydd polisi 
brechu moch daear Llywodraeth Cymru yn yr Ardal Triniaeth Ddwys yn ne orllewin Cymru. Ar ôl 
pedair blynedd o’r hyn oedd fod yn rhaglen bum mlynedd daeth i ben cyn ei hamser oherwydd 
prinder byd-eang o’r brechlyn BCG. Nid yw strategaeth TB bywyd gwyllt wedi ei phriodoli’n unig 
ar frechu moch daear yn ddewis polisi dichonadwy na chynaliadwy.

Mae ffermwyr ar draws Cymru yn chwarae eu rhan trwy ymladd y clefyd gyda mesurau sy’n 
seiliedig ar wartheg, ond nid oes delio â ’r clefyd mewn bywyd gwyllt yn cymryd lle.

Mae ffermwyr yn ymdrechu i gynhyrchu anifeiliaid iach ar gyfer y gadwyn fwyd trwy sicrhau lles 
da a gostwng digwyddiad y clefyd gan ddefnyddio amrywiaeth o fesurau atal a rheoli. Gall y 
fframwaith Iechyd a Lles Anifeiliaid gefnogi ffermwyr wrth barhau i gyflawni’r amcan hwn.

Digon posib y bydd newid hinsawdd yn cael effaith ar yr amrywiaeth o glefydau y bydd ffermwyr 
Cymru yn eu hwynebu. Mae cyrchoedd y firysau’r Tafod Glas a Schmallenberg yn y blynyddoedd 
diweddar wedi amlygu i bawb pa mor gyflym y gall clefyd newydd ddod mewn i’r wlad a bygwth 
iechyd ein da byw. Mae’n bwysig fod y fframwaith hwn yn medru ymateb yn gyflym i fygythiad 
clefydau estron yn y dyfodol. 

Mae ffermwyr dros Gymru gyfan yn mawr werthfawrogi’r berthynas sydd ganddynt gyda’u 
milfeddygon preifat. Mae nifer cynyddol o ffermwyr yn gweithredu’n rhagweithiol gyda’u 
milfeddygon ar reolaeth iechyd buches i wella ymhellach statws iechyd eu da byw ac o ganlyniad 
cynhyrchedd eu busnesau ffermio.

Mae angen mynediad ar ffermwyr a milfeddygon i adnoddau prawf labordy digonol er mwyn 
iddynt fedru adnabod arwyddion clefyd yn gyflym ac yn effeithiol ar y ffermydd. Rydym yn 
mawr obeithio y daw’r dyheadau am Sefydliad Milfeddygol Cymru i fodolaeth, wedi ei leoli yn 
Aberystwyth.

Cefnogodd NFU Cymru’r Llywodraeth Cymru ddiwethaf pan wnaed deddfwriaeth i fynd i’r afael â ’r 
broblem o bori anghyfreithlon. Rhoddodd y ddeddfwriaeth a benderfynwyd hawliau gorddewisol 
i awdurdodau lleol i ddelio â digwyddiadau pori anghyfreithlon a chefnu ar ofal am geffylau. 
Oherwydd nad oes gorfodaeth i weithredu, mae gwahanol awdurdodau lleol wedi ymateb yn 
wahanol tuag at ddefnyddio’r hawliau hyn.

Sut y medrwch chi wneud gwahaniaeth:

•  Difa moch daear mewn modd targedig mewn ardaloedd lle gwyddys bod TB wedi treiddio’r moch daear 

•  Parhau i gefnogi prosiectau fel Cymorth TB

•  Sicrhau bod gan ffermwyr Cymru fynediad i adnoddau labordy o safon byd 

•  Gwneud popeth bosib i sicrhau Sefydliad Milfeddygol Cymru, wedi ei leoli yn Aberystwyth

•  Gweithio gydag awdurdodau lleol i sicrhau bod hawliau i fynd i’r afael â phori anghyfreithlon yn cael  
 eu defnyddio’n gywir

Y Fframwaith Strategol ar gyfer Amaethyddiaeth

Yn ychwanegu’n helaeth at gostau ffermwyr Cymru mae mân-reolau, rheoleiddio diangen a 
biwrocratiaeth. Felly fe wnaethom groesawu a chefnogi’r camau a gymerwyd i “Hwyluso’r Drefn”. Er 
i rai o’r newidiadau gymryd mwy o amser na ddisgwyliwyd i’w cyflawni, ac yn wir mae rhai ohonynt 
yn parhau heb eu gweithredu, cyflawnwyd llwyddiannau trwy “Hwyluso’r Drefn” pan wnaeth 
llywodraeth a diwydiant cyd-fabwysiadu’n llwyr egwyddorion gweithio mewn partneriaeth. Mae’r 
fframwaith strategol a lansiwyd y llynedd gan Llywodraeth Cymru yn cynnig ffordd i adeiladu ar 
y gwaith da a gyflawnwyd gan “Hwyluso’r Drefn”. Os yw hyn i lwyddo, yna rhaid cael partneriaeth 
go iawn rhwng llywodraeth a diwydiant yng Nghymru, yn ogystal â ’i fabwysiadu gan bob adran 
yn Llywodraeth Cymru.

Rhaid cael rhagdybiaeth y fwyaf cref bosib gan y Llywodraeth Cymru nesaf yn erbyn eurblatio 
unrhyw anghenion deddfwriaethol yr UE. Dylai’r Llywodraeth Cymru nesaf ystyried sut y medr 
dynnu nôl rhai o’r enghreifftiau gwaethaf o “eurblatio”. Mae diffyg unrhyw oddefiant yn y rheoliadau 
Adnabod Electronig Defaid yn parhau i ofidio miloedd o geidwaid defaid yng Nghymru. Cred NFU 
Cymru mai’r egwyddor i’w dilyn ar gyfer arolygu fferm ddylai fod targedu’r arolygiadau ar y rheiny 
sydd â ‘r risg fwyaf o fethu arolygiad. Ar yr un pryd, dylid cydnabod a gwobrwyo’r rheiny sy’n cael 
eu hystyried fel risg isel o fethiant trwy leihau’r nifer o arolygiadau.

Ar ddechrau 2016 cyhoeddodd y Comisiynydd Ewropeaidd dros Amaethyddiaeth, Phil Hogan, 
symudiadau cadarnhaol tuag at agwedd fwy cyfiawn yn y cosbau o dan y Polisi Amaethyddol 
Cyffredin, yn cynnwys symleiddio’r gyfundrefn weinyddu cosbau. Hefyd byddai’n cynnwys 
hyblygrwydd i newid ceisiadau am gymorth o fewn cyfnodau amser penodedig heb gosb yn 
ogystal â system cerdyn melyn am dorri rheol am y tro cyntaf. 

Sut y medrwch chi wneud gwahaniaeth:

• Pob adran Llywodraeth Cymru i weithio mewn partneriaeth a’r diwydiant trwy ’r fframwaith  
 strategol

•  Tynnu ’nôl unrhyw eurblatio deddfwriaeth yr UE a sicrhau bod goddefiant yn ei le ar gyfer  
 Adnabod Electronig Defaid, i adlewyrchu’r cyfyngiadau technegol cyfredol.

•  Cyflawni egwyddorion cydnabyddiaeth enilledig ar draws pob cyfundrefn arolygu i wobrwyo  
 ffermwyr am eu risg isel o fethu a chydymffurfio

•  Gweithredu’n gyflym unrhyw hyblygrwydd yn y cosbau PAC trwy ganiatâd y Comisiwn  
 Ewropeaidd

Sector Bwyd Cymru

Mae’r sector cyhoeddus yng Nghymru yn brynwr sylweddol o fwyd, yn gwario mwy na £70 miliwn 
y flwyddyn a £20 miliwn o hyn ar fwyd ffres. Yn rhy aml mae’r penderfyniadau caffael hyn yn cael eu 
gwneud ar sail y gost yn unig, sydd yn ein barn ni yn rhywbeth byr-dymor a chamarweiniol. Mae’n 
anghywir bod llawer o gyrff wedi dewis caffael cynnyrch o wledydd eraill nad ydynt yn cynnal 
yr un safonau uchel cynhyrchu bwyd ag yng Nghymru. Felly cred NFU Cymru bod angen llawer 
mwy o bwyslais ar arwyddion ansawdd, megis safonau sicrwydd a statws Dynodiad Daearyddol 
Gwarchodedig, pan wneir penderfyniadau caffael bwyd. Mae labelu gwael a chamarweiniol yn 
parhau i gythruddo ffermwyr a drysu defnyddwyr. Rhaid i’r llywodraeth ar bob lefel barhau i erlid 
ymarfer gwael a sicrhau bod defnyddwyr yn cael y labelu eglur sydd angen arnynt i fedru gwneud 
dewis gwybodus am yr hyn maent yn prynu. 

Mae Cynllun Gweithredu’r Llywodraeth Cymru bresennol ar gyfer y Diwydiant Bwyd a Diod 2014 
– 2020 wedi gosod targed uchelgeisiol twf o 30 y cant yn y sector bwyd i gynyddu trosiant i £6.7 
biliwn erbyn y flwyddyn 2020. Nid oes unrhyw beth o’i le wrth osod targedau uchelgeisiol fel hyn. 
Wrth gwrs, ffermwyr yw cynhyrchwyr cynradd bwyd. Er mwyn cyflawni targedau Llywodraeth 
Cymru, rhaid i Llywodraeth Cymru a’r gadwyn gyflenwi weithio gyda’i gilydd i’w gwireddu, gyda’r 
mesurau angenrheidiol wedi eu gosod i sicrhau y gellid cyflawni’r targedau. 

Mae cyfleoedd sylweddol i hyrwyddo bwyd Cymru yma a thramor, gyda marchnadoedd yr Unol 
Daleithiau a Tsieina prin wedi eu treiddio.

Mae’n hanfodol bod ein plant ysgol, sef y genhedlaeth nesaf o ddefnyddwyr, yn adnabod gwerth 
bwyd, o ble y daw, sut y caiff ei gynhyrchu a buddion iechyd a maeth ein bwyd.

Sut y medrwch chi wneud gwahaniaeth:

•  Gosod arweiniad cadarn ar gyfer caffael a ffynonellu cyhoeddus

• Pwyso am labelu bwyd mwy eglur i alluogi defnyddwyr i wneud dewis gwybodus 

•  Llywodraeth Cymru i weithio tuag at ddatgymalu rhai o’r rhwystrau ar farchnadoedd allforio  
 i’r Unol Daleithiau a Tsieina sydd mewn grym ar hyn o bryd

•  Sicrhau digon o le ar gyfer bwyd a ffermio yn y system addysg

Gwyddoniaeth a Thechnoleg

Mae buddsoddiad mewn gwyddoniaeth a thechnoleg wedi lleihau oherwydd y wasgfa ariannol 
yn ystod yr ychydig flynyddoedd diwethaf. Mae’n eironig bod hyn wedi digwydd mewn cyfnod 
pan fo ymchwil a datblygu yn fwy pwysig nag erioed pan ddaw i sicrhau bod gan y sector y gallu 
i gwrdd â ’r her ddeuol o gynhyrchu mwy gyda llai. 

Mae Cymru’n gartref i dipyn o arbenigedd o safon byd ym maes gwyddoniaeth amaethyddol. 
Dylem wneud yn siŵr ein bod yn gwneud defnydd llawn o’r adnoddau hyn sydd ar garreg ein 
drws a sicrhau bod y datblygiadau arloesol hynny ’n cael eu trawsnewid mewn i offer rheolaeth 
ymarferol. Rhaid i feysydd ymchwil y dyfodol gynnwys addasu i newid hinsawdd, effeithiolrwydd 
defnyddio adnoddau, gwelliant genynnol mewn cnydau a da byw, rheoli heintiau a chlefydau a 
lleihau gwastraff.

Mae gwrthwynebiad i fiotechnoleg ac addasiad genynnol (AG) yn creu’r risg y bydd ffermwyr 
Cymru ar golled i’w cystadleuwyr wrth geisio cael mynediad i dechnoleg newydd. Credwn fod 
angen i Llywodraeth Cymru a’r Cynulliad Cenedlaethol gadw meddwl agored tuag at fiotechnoleg, 
yn cynnwys AG, a byddai’n anghywir i ddiystyru y technolegau yma neu osod rhwystrau artiffisial 
yn eu ffordd.

Sut y medrwch chi wneud gwahaniaeth:

• Rhaid i Ymchwil a Datblygu ganolbwyntio ar y diwydiant a chael cydweithrediad llawn y  
 diwydiant, Llywodraeth Cymru a Gwyddonwyr

•  Cadw meddwl agored tuag at dechnoleg newydd, yn cynnwys AG

Cysylltedd Gwledig

Nid oes amheuaeth am ddefnyddioldeb a gwerth band eang ar gyfer mynediad i wasanaethau a 
chyfathrebu. I lawer o bobl sy’n byw mewn ardaloedd anghysbell cefn gwlad, her go iawn yw cael 
mynediad i fand eang cyflym, dibynadwy a chyflymder lein gyson am bris fforddiadwy. 

Mae cynllun Allwedd Band Eang Cymru, sy’n cynnig cymorth ariannol tuag at y gost o brynu’r 
caledwedd angenrheidiol i alluogi band eang i gyrraedd mannau anghysbell, wedi bod yn 
fuddiol. Rhaid i’r cynllun gael ei hysbysebu’n dda er mwyn sicrhau’r lefelau uchaf o gyfranogiad. O 
ganlyniad i ymdrechion ffermwyr, undebau ffermio ac asiantau y cwblhawyd 72 y cant o Ffurflenni 
Cais Sengl ar-lein yn 2015. Ar gyfer llawer, mae’r dewis ar-lein yn ddeniadol oherwydd mae’n 
hwylus i’w ddefnyddio ac yn lleihau’r risg o gamgymeriad gweinyddol. Er hynny, mae llawer o 
ffermwyr yn parhau i ymdrechu i gael mynediad i’r band eang sydd angen arnynt. Mae’n hanfodol 
bod Llywodraeth Cymru yn cydnabod hyn ac nid yn gosod unrhyw fusnes gwledig o dan anfantais 
wrth symud mwy a mwy o wasanaethau i lwyfannau ar-lein.

Achos gwir lesteiriant yw signal ffôn symudol yng Nghymru wledig. Yn aml mae’r signal yn anghyson 
neu ddim i’w gael o gwbl. Mae ffermwyr a phreswylwyr gwledig yn dibynnu ar ddyfeisiau symudol 
ar gyfer cyfathrebu ond yn cael eu rhwystro gan isadeiledd diffygiol. 

Sut y medrwch chi wneud gwahaniaeth:

• Parhau ‘r cynllun Allwedd Band Eang Cymru

•  Gwrthod gosod unrhyw fusnesau gwledig o dan anfantais wrth i fwy a mwy o wasanaethau  
 gael eu symud i lwyfannau ar-lein

•  Annog cwmnïau ffôn symudol i rannu trosglwyddyddion mewn ardaloedd gwledig lle mae’n  
 bosib helpu gwella gweithrediad y rhwydwaith

Cynllunio

Ers peth amser mae NFU Cymru wedi bod yn galw am driniaeth cynllunio unffurf, cyson a hawdd 
i’w ddeall ar draws awdurdodau lleol Cymru a thirweddau dynodedig. Yn ogystal â chaniatáu 
i ffermwyr gwrdd â gofynion statudol a rheoleiddiol, mae angen i’r broses gynllunio hwyluso’r 
buddsoddiad ar ffermydd sydd angen arnom i alluogi amaethyddiaeth i ddatblygu a arallgyfeirio, 
yn hytrach na’i dal yn ôl, a gweithredu rheolau cynllunio’n fwy cyson ar draws ardaloedd yr 
awdurdodau cynllunio. 

Sut y medrwch chi wneud gwahaniaeth:

• Sicrhau bod y system gynllunio’n dangos dealltwriaeth drwyadl a gwerthfawrogiad o’r rhan  
 y mae amaethyddiaeth yn chwarae, a chydnabod fod buddsoddi a moderneiddio yn   
 hanfodol i ffermio. 

Ynni adnewyddol

Uchelgais NFU Cymru yw i bob fferm fedru dyfod yn allforiwr net ynni ac wrth wneud hynny 
helpu cyfrannu at dargedau gostwng nwyon tŷ gwydr a osodwyd gan Llywodraeth Cymru. Mae 
daearyddiaeth a thopograffeg Cymru yn golygu ein bod yn arbennig o addas ar gyfer cynhyrchu 
ynni trwy gynlluniau pŵer gwynt a dŵr. Yn ystod yr ychydig flynyddoedd diwethaf, rydym hefyd 
wedi bod yn gweld buddsoddi mewn systemau ffotofoltaidd. Er hynny, mae angen symleiddio’r 
system gynllunio ar gyfer ynni adnewyddadwy a’i gwneud yn haws i’w thrafod. Hefyd rhaid mynd 
i’r afael a phroblemau ynghylch cysylltedd grid. Pa bryd a lle bynnag y lleolir y datblygiadau hyn, 
mae angen eu trin gyda sensitifrwydd ac ymgynghori gyda chymunedau lleol.

Sut y medrwch chi wneud gwahaniaeth:

• Helpu sicrhau bod y system gynllunio a rheoleiddio ar gyfer ynni adnewyddol yn cael ei  
 symleiddio a bod rheolau cynllunio’n fwy cyffredinol yn cael triniaeth gyson ar draws   
 ardaloedd awdurdodau lleol

Ffermwyr Ifanc

Mae ein ffermwyr ifanc yn cynrychioli dyfodol ein diwydiant. Mae angen i ni barhau i ddenu 
newydd-ddyfodiaid i’r diwydiant, yn cynnwys y rheiny sy’n gwbl newydd i amaethyddiaeth. Yn 
2015, sefydlodd NFU Cymru ei Grŵp Polisi’r Genhedlaeth Nesaf, sy’n cynrychioli pob un o’n prif 
sectorau, gydag aelodau’r grŵp wedi eu dewis oherwydd eu harbenigedd a brwdfrydedd am y 
diwydiant.

Mae’r system fferm cyngor yn rhoi ffordd werthfawr i gychwyn yn y diwydiant ar gyfer llawer o 
ffermwyr ifanc. Gostwng bu hanes maint yr ystâd ffermydd cyngor yn y blynyddoedd diweddar 
wrth i awdurdodau lleol o dan bwysau ariannol werthu eu ffermydd. Er ein bod yn deall pam y 
gall gwerthu asedau fel hyn ymddangos yn ddeniadol i gwrdd ag anghenion ariannol byr-dymor, 
rydym yn ystyried y polisi hwn i fod yn anghywir. Mae ffermydd cyngor yn asedau gwerthfawr, sy’n 
cynnig posibilrwydd o ffrwd o gyllid cyfredol, ddi-dor

Sut y medrwch chi wneud gwahaniaeth:

• Amlygu’r cyfleoedd gyrfa ar gael mewn amaethyddiaeth

•  Helpu i ddiogelu’r ystâd ffermydd cyngor

Yn benodol i’r Sector Ffermio

Sector Da Byw

Mae hinsawdd morwrol Cymru yn rhoi mantais gymharol i ni wrth gynhyrchu da byw. Cysegrir 
mwy na 90 y cant o’n 1.7 miliwn hectar o dir amaethyddol ar gyfer glaswelltir a phori. Rhoddwyd 
cydnabyddiaeth i ansawdd a thraddodiad da byw Cymreig trwy dderbyniad statws Dynodiad 
Daearyddol Gwarchodedig i’n cigoedd eidion ac oen Cymreig. Cafodd y sector cig coch ysgytwad 
sylweddol oherwydd anweddolrwydd y farchnad yn ystod y llynedd. I hyder ddychwelyd, mae 
angen i ni sicrhau cadwyni cyflenwi teg a thryloyw. 

Golyga problem yr ardoll cig coch, y modd y mae’n cael ei gasglu a’r arian ei rannu, bod Cymru’n 
colli ei chyfran deg o incwm ardoll, megis oddeutu £1miliwn y flwyddyn. Am lawer o flynyddoedd 
rydym wedi bod yn pwyso am ddosbarthiad incwm yr ardoll sy’n ystyried yn deg lefel cynhyrchiad 
cig coch yng Nghymru, yn hytrach na system yn seiliedig ar leoliad lladd-dai. Ar ddiwedd 2015, 
cyflwynodd cyrff ardoll Cymru, Lloegr a’r Alban gyda’i gilydd grynodeb i Weinidogion yn amlinellu 
dewisiadau eraill ar gyfer dosbarthu’r ardoll ymhlith cenhedloedd Prydain.

Rydym yn falch bod Llywodraeth Cymru o’r diwedd wedi penderfynu ymgynghori ynglŷn ag 
unedau cwarantin. Cymerodd ymdrech lobïo sylweddol i gyrraedd mor bell â hyn er na welwn 
unrhyw newidiadau cyn yr etholiadau Cynulliad Cenedlaethol. Bydd cyflwyno Unedau Cwarantin 
gyda rheolau ymarferol a gweithredol yn galluogi ffermwyr i fanteisio ar gyfleoedd marchnad 
wrth leihau’r risg o drosglwyddo clefyd. 

Mae maint buches gwartheg sugno Cymru wedi parhau i ostwng o fwy na 260,000 yn 2004 i 
oddeutu 215,000 yn 2014 mewn ymateb i broffidioldeb isel yn y sector. Golyga hyn ein bod, fel 
cenedl, yn colli’n fwyfwy manteision amgylcheddol cynhyrchu buchod sugno.

Mae lle o fewn y CDG Cymru nesaf i gyflwyno camau strategol newydd i helpu i gynyddu 
cynhyrchedd, proffidioldeb ac awydd cystadlu cynhyrchu cig eidion ac oen Cymreig.

Mae cyfraith achosion wedi datgelu bod cymhwysedd deddfwriaethol y Cynulliad Cenedlaethol 
yn fwy eang na feddyliwyd yn y lle cyntaf. Efallai y gall hyn roi cyfle i gyflwyno gwaharddiad ar 
werthu a rhyddhau llusernau Tsieineaidd i’r awyr oherwydd y perygl y gallent fod i bobl, da byw, 
bywyd gwyllt ac eiddo.

Sut y medrwch chi wneud gwahaniaeth: 

• Pwyso proseswyr sy’n gweithredu yng Nghymru i ymrwymo i a chadw at godau ymarfer  
 gwirfoddol

•  Sicrhau bod cyfran deg a chyfiawn o’r ardoll cig coch yn dod yn ôl i Gymru 

•  Cyflawni system unedau cwarantin ymarferol a gweithredol ar gyfer ffermwyr Cymru

•  Annog cynhyrchu gwartheg sugno ar gyfer eidion trwy gynlluniau amaeth-amgylchedd

•  Cynyddu cynhyrchedd, proffidioldeb ac awydd cystadlu cynhyrchu cig coch trwy gamau  
 newydd CDG

•  Ymchwilio i ddichonoldeb gwahardd llusernau Tsieineaidd yng Nghymru

Sector Llaeth

Mae prisiau isel yn parhau i effeithio ar y sector llaeth yng Nghymru. Yn y 15 blynedd rhwng 1999 

a 2014, gostyngodd y nifer o ffermydd llaeth yng Nghymru o 3,977 i 1,753. Fe ddylai cadwyn 

gyflenwi llaeth sy’n gweithio’n gywir ddarparu proffidioldeb i bob un o’r dolennau yn y gadwyn.

Mae angen canllaw mwy eglur ar y modd y gall busnesau fferm cydweithredol a sefydliadau 

cynhyrchwyr gydweithio i farchnata eu cynnyrch. Edrychwn tuag at Llywodraeth Cymru i erlid hyn 

gydag Awdurdodau Cystadleuaeth y DU. 

Dylai Llywodraeth Cymru weithio’n agos gyda Llywodraeth y DU a’r UE i bwyso am ofynion labelu 

bwyd cryfach, yn cynnwys labelu gwlad-darddiad eglur a diamwys ar gynhyrchion llaeth. 

Sut y medrwch chi wneud gwahaniaeth:

• Gweithredu argymhellion Adolygiad Annibynnol Andrew Richardson o’r sector llaeth yng  

 Nghymru wrth weithio’n benodol gyda’r diwydiant i ddatblygu cadwyni cyflenwi neilltuol ar  

 gyfer sectorau llaeth hylifol a chaws, a helpu i ddatblygu gallu prosesu o fewn Cymru

•  Dod â dylanwad er mwyn sicrhau bod pob prynwr llaeth sy’n gweithredu yng Nghymru yn  

 cydymffurfio gyda’r cod ymarfer gwirfoddol ar gyfer cytundebau llaeth

• Gweithio gydag awdurdodau cystadleuaeth y DU i ddatblygu canllaw mwy eglur ar gydweithio

• Pwyso am labelu gwlad-darddiad eglur a diamwys ar gynhyrchion llaeth

Âr a Garddwriaeth

Mae economi wledig amrywiol yn bwysig i Gymru. Mae gennym sectorau âr a garddwriaethol 

bychain ond pwysig, sydd yn ategu ein sectorau cig coch a llaeth, ac yn ein gwneud yn fwy gwydn 

er mwyn gwrthsefyll yn well yr ysgytwadau sy’n dod o farchnad fyd-eang fwyfwy anweddol. 

Ychydig dros ddwy flynedd yn ôl, rhoddwyd y statws gwerthfawr Dynodiad Daearyddol 

Gwarchodedig i datws cynnar Sir Benfro sy’n cael eu tyfu yn ôl modd traddodiadol. Wrth fynd 

ymlaen, ceir cyfle sylweddol i ddatblygu ein sector garddwriaeth wrth wneud gwelliannau i’r 

isadeiledd, gallu prosesu a chadwyni cyflenwi. Hefyd rhoddir cyfle trwy ’r CDG i ysgogi a thyfu ein 

sector âr i ddyfod yn fwy effeithlon. 

Yn ystod yr ychydig flynyddoedd diwethaf, gostyngwyd y nifer o gynhyrchion gwarchod planhigion 

yn sylweddol, yn disgyn o 800 gwahanol sylweddau actif yn 2001 i 250 heddiw. Wrth i’r cynhyrchion 

sydd ar gael lleihau, yn fwyfwy heriol aiff y gwaith o gynhyrchu mwy gyda llai o adnoddau cyfyng, 

er mwyn bwydo poblogaeth cynyddol fyd-eang. Digwyddodd y golled cynhyrchion er gwaethaf 

y camau mawr a wnaed gan wneuthurwyr, wrth gynhyrchu plaleiddiaid wedi eu targedu’n well ac 
yn fwy diogel, ac wrth i ffermwyr a thyfwyr eu defnyddio’n fwy cyfrifol. Wrth wraidd colled cymaint 
o sylweddau actif gwelir methiant y Comisiwn Ewropeaidd i gyfrif am risg, yn dewis yn lle hynny 
i ganolbwyntio ar berygl cynhenid. Rhaid i’r Llywodraeth Cymru nesaf wneud popeth y gall er 
mwyn sicrhau bod triniaeth ar sail risg yn gorwedd wrth galon penderfynu yn Ewrop. 

Sut y medrwch chi wneud gwahaniaeth:

• Cefnogi buddsoddiad mewn technoleg ffermio tra-chywir trwy fesurau buddsoddi ar gael o  
 dan CDG Cymru

•  Ceisio sicrhau bod ymdriniaeth ar sail risg wrth galon penderfynu Ewrop ynglŷn â phlaleiddiaid

Dofednod

Cafodd sector dofednod Cymru ei ehangu’n fawr yn ystod yr ychydig flynyddoedd diwethaf wrth 
i ffermwyr geisio arallgyfeirio eu busnesau. Ceir cyfleoedd trwy strategaeth bwyd Cymru i helpu 
brand ein diwydiant dofednod a marchnata’n cynnyrch. Mae ffliw adar yn parhau’n fygythiad i’r 
diwydiant dofednod yng Nghymru. Gall gweithio mewn partneriaeth helpu i gadw’r clefyd allan o 
Gymru a lleihau atal busnes petai’n digwydd cyrraedd yma.

Sut y medrwch chi wneud gwahaniaeth:

• Helpu a chefnogi’r sector i frandio a marchnata’i gynnyrch 

• Gweithio mewn partneriaeth gyda’r diwydiant i gadw clefyd allan a lleihau atal busnes petai  
 Ffliw Adar yn cyrraedd

Amcanion Amgylcheddol

Gwirfoddol neu Reoleiddiol

Ffermwyr sy’n rheoli ac yn berchen ar fwy nag 80 y cant o arwynebedd tir Cymru ac yn gweld 
eu hunain yn gweithredu o fewn cyd-destun rheoleiddiol hynod o gymhleth. Mae NFU Cymru’n 
gweld yn glir y gall y canlyniadau gorau a’r symud ymlaen mwyaf ar draws nifer o amcanion 
allweddol gael eu cyflawni drwy ymdriniaeth wirfoddol yn hytrach na rheoleiddio, yn gweithio 
mewn partneriaeth â ’r diwydiant.

Sut y medrwch chi wneud gwahaniaeth:

• Gwneud addewid sylfaenol i symud ymlaen gyda chyflawni amcanion amgylcheddol   
 trwy ymdriniaeth wirfoddol yn hytrach na rheoleiddiol. Pan fo rheoleiddio’n angenrheidiol,  
 dylid canolbwyntio ar ganlyniadau ac nid y broses

•  Sefydlu Gwasanaeth Cyswllt Fferm o fewn Cyfoeth Naturiol Cymru i gynnig cyngor a chanllaw  
 i ffermwyr ar ymarfer gorau amgylcheddol a rheoleiddio

Penderfynu Polisi ar sail Tystiolaeth

Rhaid seilio pob darn o deddfwriaeth yn ogystal â phenderfynu Llywodraeth Cymru a Chyfoeth 
Naturiol Cymru ar y dystiolaeth gadarn wyddonol ddiweddaraf er mwyn cael yr effaith fwyaf 
dymunol, osgoi canlyniadau anfwriadol a gwrthsefyll archwiliad. Dylid rhoi blaenoriaeth i 
wyddoniaeth gadarn ac ni ddylid rhoi lle i ymgyrchu cyffro-garwyr yn y broses penderfynu.

Sut y medrwch chi wneud gwahaniaeth:

• Gwneud addewid sylfaenol bod yr holl broses penderfynu yn cael ei gwneud wrth   
 ddefnyddio tystiolaeth wyddonol gadarn

Adolygiad Nitradau a dynodiadau Parthau Perygl Nitradau

Mae cynigion i ddynodi rhannau sylweddol, ychwanegol, o Gymru fel Parthau Perygl Nitradau 
(PPN) yn peri gofid mawr i’n haelodau sy’n gweithio yn yr ardaloedd hynny, gyda miloedd o 
ffermydd o bosib mewn perygl o ddisgyn o fewn ardal benodedig gydag effaith economaidd 
sylweddol i’r busnes a’r economi wledig eang. 

Sut y medrwch chi wneud gwahaniaeth:

• Ymrwymo i wrthwynebu eurblatio’r Gyfarwyddeb Nitradau yng Nghymru a sicrhau bod  
 y sylfaen dystiolaeth sy’n tanategu dynodiadau arfaethedig yn gadarn ac yn gwrthsefyll  
 archwiliad 

•  Sefydlu Tasglu PPN i sicrhau ymateb cydgysylltiol a chydlynol i ddarparu i ffermwyr   
 y cyngor a chefnogaeth buddsoddi sydd angen i gydymffurfio gyda’r dynodiadau newydd a  
 baich rheoleiddiol sy’n gysylltiedig

 Mynediad

Ffermwyr yw’r prif ddarparwyr ar gyfer y dirwedd a’r wlad y mae llawer o weithgareddau mynediad 
ac adloniant yn dibynnu arnynt. Er hynny, anweithredol yw’r cynigion i ddiwygio deddfwriaeth 
mynediad i roi hawl i adloniant cyfrifol ar y tir yn gyfan yng Nghymru. Wrth fynd ymlaen gyda 
diwygio mynediad yng Nghymru, yr egwyddor arweiniol allweddol ddylai fod lleihau risg i’r 
cyhoedd. Hefyd mae’n hanfodol na fydd newidiadau i ddeddfwriaeth mynediad yn dilyn i gynnydd 
costau, baich na gosod rhwymedigaethau ar ffermwyr. Mae gan Gymru eisoes rhwydwaith lled 
eang iawn o lwybrau a thir mynediad ac ym mhrofiad NFU Cymru mae aelodau’r cyhoedd, gan 
mwyaf, yn gwerthfawrogi llwybrau wedi eu cynnal, diffinio’n eglur ac sydd ganddynt arwyddbyst. 
Er gwaethaf cynnydd triphlyg mewn hawl mynediad i dir ers datganoli, y ffaith yw fod y gyfran o 
breswylwyr Cymru sy’n ymgymryd ag adloniant awyr agored wedi aros yn weddol wastad ar 27 y 
cant dros y cyfnod hwn. 

Sut y medrwch chi wneud gwahaniaeth:

• Rhoi’r gorau i’r cynigion deddfwriaethol ar gyfer trefniant mynediad cwbl newydd yng   
 Nghymru a chanolbwyntio diwygiadau ac adnoddau ar reolaeth a chynnal yr Hawliau   
 Tramwy Cyhoeddus presennol

•  Cydgordio deddfwriaeth i sicrhau bod pob perchennog ci yn deall ei hawliau a    
 chyfrifoldebau  mewn perthynas â chŵn yng nghefn gwlad. Dylai rheolaeth agos olygu ar  
 dennyn byr oni bai bod bygythiad i ddiogelwch personol y perchennog

Newid Hinsawdd

Gall amaethyddiaeth dros y byd i gyd gynnig ffyrdd ymarferol i ddatrys newid hinsawdd. Mae 
ffermwyr Cymru ar y blaen nid yn unig wrth ymaddasu i newid hinsawdd i ddarparu bwyd 
nawr ac ar gyfer cenedlaethau’r dyfodol, ond hefyd wrth helpu i leihau ei effeithiau trwy well 
effeithlonrwydd, cynhyrchu ynni adnewyddol ac atafaeliad carbon. Mae Bil yr Amgylchedd 
yn cynnwys gofyn i gyflawni targedau allyriadau erbyn 2050 ynghyd â thargedau allyriadau 
cyfamserol a sefydlu cyllidebau carbon ar gyfer pob cyfnod cyllidebu. 

Sut y medrwch chi wneud gwahaniaeth:

• Cydnabod y flaenoriaeth sylfaenol i sicrhau diogelwch bwyd yn ôl Cytundeb Paris COP21 

•  Datblygu mesurau i gefnogi ffermwyr i weithredu a gwneud buddsoddiadau fydd yn   
 cyfrannu at wytnwch hinsawdd gynyddol, yn cynnwys rheoli risg llifogydd

Tirweddau Dynodedig

Mae tirweddau dynodedig, sy’n cynnwys Parciau Cenedlaethol ac Ardaloedd o Harddwch Naturiol 
Eithriadol (AHNE), yn cynnwys cyfanswm o 25 y cant o arwynebedd tir Cymru. Archwiliwyd dyfodol 
eu rôl yn agos drwy adolygiad annibynnol ac yn dilyn hynny gan y Gweithgor Tirweddau Dyfodol.

Mae’n bwysig cydnabod bod tir amaethyddol, sydd wedi cael ei greu, ffurfio a’i gynnal gan 
genedlaethau o ffermwyr, yn cynnwys y gyfran fwyaf o’r arwynebedd tir o fewn yr ardaloedd 
dynodedig hyn. Mae’n hanfodol bwysig i Barciau Cenedlaethol ac AHNE gael eu cydnabod fel 
amgylchfyd byw a gweithredol sy’n esblygu’n gyson.

Sut y medrwch chi wneud gwahaniaeth: 

• Sicrhau y dylai unrhyw bwrpas diwygiedig ar gyfer Tirweddau Dynodedig gydnabod yn llawn  
 y llinynnau economaidd, cymdeithasol, diwylliannol a chynaladwyedd amgylcheddol ac na  
 chaiff cadwraeth tirwedd ei flaenoriaethu’n uwchlaw popeth arall

• Sicrhau na ddylai’r system cynllunio o fewn y Parciau Cenedlaethol osod cyfyngiadau ar  
 ddatblygiad a dyrchafiad technolegol ffermio a gweithgareddau economaidd eraill yn yr  
 ardaloedd hyn

Tipio Anghyfreithlon

Mae tipio anghyfreithlon yn effeithio’n anghymesur ar aelodau’r gymuned ffermio. Yn aml iawn, 
ffermwyr sy’n gorfod wynebu canlyniadau tipio anghyfreithlon sy’n effeithio ar eu busnesau 
yn nhermau amser ac arian. Mae NFU Cymru’n cefnogi’n llawn y weledigaeth o Gymru wedi ei 
rhyddhau o dipio anghyfreithlon. Er hynny, rydym yn pryderu y bydd gwireddu’r weledigaeth hon 
yn cael ei danseilio gan fwy o reoleiddio a’r gost sy’n gysylltiedig â gwaredu cyfreithlon gwastraff 
yng Nghymru ynghyd ag adnoddau cyhoeddus sydd yn gostwng.

Sut y medrwch chi wneud gwahaniaeth: 

• Gosod dyletswydd statudol ar awdurdodau lleol i archwilio pob digwyddiad o dipio   
 anghyfreithlon ar dir preifat

•  Rhyddhau ffermwyr o’r faich rheoleiddiol cofrestru gyda CNC fel Cludydd Gwastraff a   
 datblygu system sy’n galluogi ffermwyr i gael gwared ar wastraff tipio anghyfreithlon yn  
 ddi-gost

Cysylltwch â ni:
 @nfucymru
 facebook.com/nfucymru

www.nfu-cymru.org.uk
% 01982 554200
NFU Cymru, Tŷ Amaeth, Maes y Sioe, Llanelwedd,
Llanfair-ym-Muallt, LD2 3TU

IT’S TIME TO BACK 
WELSH FARMING
MAE’N AMSER CEFNOGI 
FFERMWYR CYMRU

#backWelshfarming


